ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ԵՎ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՈՐՈՇՄԱՆ ՆԱԽԱԳԾԻ 

1. Իրավական ակտի ընդունման անհրաժեշտությունը
	2024 թվականի հունվարի 24-ից մինչև փետրվարի 5-ը Քաղաքացիական ավիացիայի միջազգային կազմակերպության (ԻԿԱՕ) կողմից իրականացված Թռիչքային անվտանգության համընդհանուր աուդիտի (USOAP CMA) ծրագրի արդյունքում Հայաստանի Հանրապետությունը ստացել է 52,18% արդյունք՝ թռիչքային անվտանգության վերահսկողության համակարգի ներդրման առումով։
	2025 թվականի սեպտեմբերի 1-ից մինչև 5-ը Եվրոպական միության (ԵՄ) կողմից Հայաստանում իրականացրած գնահատողական այցի ընթացքում Քաղաքացիական ավիացիայի կոմիտեում (այսուհետ՝ Կոմիտե) արձանագրվել է 58 թերություն և 11 առաջարկություն։
		Վերոգրյալով պայմանավորված և հիմք ընդունելով 2026 թվականի հունվարի 30-ի ՀՀ վարչապետի գլխավորությամբ կայացած արտագնա խորհրդակցության N Վ/20-2026 արձանագրության 2.4 կետը՝ անհրաժեշտություն է առաջացել իրականացնել Քաղաքացիական ավիացիայի կոմիտեի կարգավիճակի փոփոխություն, դարձնել այն շահույթ գեներացնող կազմակերպություն, իսկ աշխատակիցների ներգրավման հարցում ներկայացնել համապատասխան կարգավորումներ՝ Կոմիտեի կազմում, այդ թվում նաև ղեկավար կազմում ՀՀ քաղաքացի չհանդիսացող որակավորված ավիացիոն մասնագետների ներգրավելու համար։
	Իրավական ակտի ընդունման հիմնական նպատակը Կոմիտեի վերակազմավորումն է շահույթ գեներացնող կազմակերպության՝ ստեղծելով ֆինանսական ինքնաբավության և զարգացման լրացուցիչ հնարավորություններ, ինչպես նաև ներդնել ժամանակակից կառավարման մեխանիզմներ։
	Միաժամանակ, ակտը նպատակ ունի բարելավել մարդկային ռեսուրսների կառավարման համակարգը՝ հնարավորություն ստեղծելով ներգրավել բարձր որակավորում ունեցող ավիացիոն մասնագետների՝ անկախ նրանց քաղաքացիությունից։ Սա կնպաստի ոլորտում միջազգային փորձի ներմուծմանը, մասնագիտական կարողությունների զարգացմանը և Հայաստանի ավիացիոն համակարգի մրցունակության բարձրացմանը։
	Իրավական ակտի ընդունման տեսլականն է ձևավորել ժամանակակից, արդյունավետ և միջազգային չափանիշներին համապատասխանող քաղաքացիական ավիացիայի կառավարման համակարգ։ Ակնկալվում է, որ Կոմիտեի վերափոխումը կդառնա ոլորտի կայուն զարգացման հիմք՝ ապահովելով բարձր մակարդակի ավիացիոն և թռիչքային անվտանգության վերահսկողություն և կանոնակարգում՝ միջազգային ստանդարտներին համապատասխամ։
	Տեսլականը ներառում է նաև Հայաստանի քաղաքացիական ավիացիայի ոլորտի դիրքի ամրապնդումը տարածաշրջանում՝ որպես մրցունակ և վստահելի ավիացիոն իշխանություն, որտեղ ներգրավված են բարձրակարգ մասնագետներ և կիրառվում են առաջատար միջազգային փորձը և ստանդարտները։
	Այսպիսով,  «Հայաստանի Հանրապետության 2026 թվականի պետական բյուջեի մասին» օրենքում վերաբաշխում, Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ և լրացումներ կատարելու, ինչպես նաև Հայաստանի Հանրապետության տարածքային կառավարման և ենթակառուցվածքների նախարարությանը գումար հատկացնելու և թույլտվություն տալու մասին» ՀՀ կառավարության որոշման նախագծով (այսուհետ՝ Նախագիծ) առաջարկվում է ՀՀ կառավարության պահուստային ֆոնդից 321.0 մլն դրամ գումարի ուղղում «1176. Ավիացիայի բնագավառում վերահսկողության և կանոնակարգման ապահովում» ծրագրի «11009. Քաղաքացիական ավիացիայի ուժեղացում և միջազգային ստանդարտներին համապատասխանեցում» նոր միջոցառմանը:
	Ծառայությունների մատուցման ձեռքբերման նպատակով տրամադրվելու է 100% կանխավճար շուրջ 321.0 մլն դրամ գումարի չափով։

2. Ընթացիկ իրավիճակը և խնդիրները
Թռիչքային անվտանգության վերահսկողության համակարգի արդյունավետությունը
· ԻԿԱՕ-ի 2024 թ. աուդիտի արդյունքներով ՀՀ-ն ստացել է միայն 52,18% ցուցանիշ, ինչը ցույց է տալիս, որ առկա համակարգը չի համապատասխանում միջազգային պահանջներին և ունի լուրջ բարեփոխումների անհրաժեշտություն։
· ԵՄ-ի գնահատողական այցի արդյունքում արձանագրվել է 58 թերություն և 11 առաջարկություն, որոնք ընդգծում են թռիչքային անվտանգության ոլորտում կանոնակարգման, վերահսկողության և գործընթացների համակարգման թույլ կողմերը։
Կոմիտեի կառուցվածքային և կազմակերպչական խնդիրներ
· Կոմիտեն առկա կարգավիճակում չի ապահովում բավարար ֆինանսական և կառավարչական ինքնավարություն, ինչը սահմանափակում է գործառույթների արդյունավետ իրականացումը։
· Աշխատակիցների որակավորված կազմը սահմանափակ է. մասնավորապես, չկա բավարար հնարավորություն ներգրավելու միջազգային փորձ ունեցող մասնագետների, ներառյալ՝ ղեկավար կազմի մակարդակում։ Կոմիտեի կազմում ՀՀ քաղաքացի չհանդիսացող մասնագետների ներգրավման անհրաժեշտություն կա։
Ֆինանսական և ռեսուրսային խնդիրներ
· Սահմանափակ ֆինանսավորումը և կիրառվող ֆինանսավորման մոդելը արդյունավետություն չի ապահովում, ինչը դժվարացնում է համակարգի բարեփոխումների իրականացումը և բարձր որակավորված մասնագետների աշխատանքի ընդունումն ու պահպանումը, ինչպես նաև միջազգային փորձ ունեցող մասնագետների ներգրավումը Կոմիտեի կազմում, ներառյալ ղեկավար կազմում։ 
· Աշխատակիցների պատրաստվածության մակարդակը, տեխնիկական և մեթոդաբանական ռեսուրսների հասանելիությունը չեն բավարարում ԻԿԱՕ և ԵՄ ստանդարտներին համապատասխանող արդյունավետ վերահսկողություն իրականացնելու համար։

Այս խնդիրները պահանջում են Կոմիտեում կառուցվածքային և գործառնական փոփոխությունների իրականացում՝ Կոմիտեի կողմից կանոնակարգման և վերահսկողության արդյունավետությունը բարձրացնելու, ինչպես նաև միջազգային ստանդարտներին համապատասխանեցնելու համար։

3. Նախագծի մշակման գործընթացում ներգրավված ինստիտուտները և անձինք
ՀՀ տարածքային կառավարման և ենթակառուցվածքների նախարարություն։

4․ Ակնկալվող արդյունքը
	Իրավական ակտի ընդունման արդյունքում ակնկալվում է ապահովել Կոմիտեի կարգավիճակի փոփոխությունը՝ այն դարձնելով շահույթ գեներացնող կազմակերպություն, ինչը կնպաստի ֆինանսական ինքնաբավության և գործունեության արդյունավետության բարձրացմանը։
Միաժամանակ, կստեղծվեն անհրաժեշտ իրավական կարգավորումներ Կոմիտեի կազմում, այդ թվում նաև ղեկավար կազմում, ՀՀ քաղաքացի չհանդիսացող բարձր որակավորում ունեցող ավիացիոն մասնագետների ներգրավման համար, ինչը կապահովի միջազգային փորձի ներմուծում, մասնագիտական ներուժի ամրապնդում և ոլորտի զարգացման նոր հնարավորություններ։
Նախատեսվում է իրականացնել համապատասխան միջազգային փորձ ունեցող կազմակերպությունից ծառայությունների մատուցման գնում, որը կիրականացվի՝ ղեկավարվելով «Գնումների մասին» ՀՀ օրենքի 23-րդ հոդվածի 1-ին մասի 1-ին կետով։
Նախատեսվում է պայմանագիր կնքել ԻԿԱՕ-ի հետ՝ Management Service Agreement (MSA between the International Civil Aviation Organization and the Civil Aviation Committee of the Republic of Armenia) համաձայնագրի շրջանակում։
Համաձայն նշված համաձայնագրի և դրա հավելվածների՝ ծառայությունները իրականացվում են ԻԿԱՕ-ի կողմից՝ կազմակերպության փորձագիտական ռեսուրսների, մեթոդաբանության և գործիքների կիրառմամբ։
Ծառայությունը իրականացվելու է բացառապես ԻԿԱՕ-ի Capacity Development and Implementation Bureau (CDIB) կողմից իրականացվող ծրագրերի շրջանակում, որոնք ուղղված են անդամ պետությունների ավիացիոն համակարգերի կարողությունների զարգացմանը և անվտանգության վերահսկողության համակարգերի արդյունավետության բարձրացմանը։
Նշված ծառայությունը հանդիսանում է նաև պետության պատրաստվածության ապահովման բաղադրիչ ԻԿԱՕ-ի կողմից իրականացվող Universal Safety Oversight Audit Programme (USOAP) ծրագրի շրջանակում իրականացվող աուդիտների նկատմամբ։
Հաշվի առնելով, որ տվյալ ծառայությունը հանդիսանում է ԻԿԱՕ-ի կողմից իրականացվող պաշտոնական ծրագրի բաղադրիչ և իրականացվում է բացառապես ԻԿԱՕ-ի կողմից՝ կազմակերպության սեփական մեթոդաբանության, գործիքների և փորձագիտական ռեսուրսների կիրառմամբ, ինչպես նաև այն հանգամանքը, որ ԻԿԱՕ-ն հանդիսանում է նշված ծրագրերի միակ կրողն ու իրականացնողը, տվյալ ծառայության մատուցումը պայմանավորված է ԻԿԱՕ-ի բացառիկ իրավունքով։
Ուստի, ծառայությունը հնարավոր է ձեռք բերել միայն ԻԿԱՕ-ից որը կիրականացվի՝ ղեկավարվելով «Գնումների մասին» ՀՀ օրենքի 23-րդ հոդվածի 1-ին մասի 1-ին կետով՝ բացառիկ իրավունքով պայմանավորված հիմքով։
Նախագծի ընդունման արդյունքում կտեղծվի կայուն, ֆինանսապես ինքնավար և ինքնապահպանվող Քաղաքացիական ավիացիայի կոմիտե, որը կգործի ծախսերը վերականգնող (cost-recovery) մոդելի սկզբունքների հիման վրա։ 
Կոմիտեն հնարավորություն կունենա ստեղծել և պահպանել բավարար եկամուտ՝ երկարաժամկետ կայունություն ապահովելու, մրցունակ վարձատրության քաղաքականություն իրականացնելու և ներգրավելու բարձր որակավորված միջազգային ավիացիոն մասնագետների, ներառյալ՝ ղեկավար կազմի մակարդակով:

5․ Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունումը Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում:

6․  Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

7․ Կապը ռազմավարական փաստաթղթերի հետ.Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություններ
Նախագծի ընդունումը բխում է ՀՀ կառավարության 2021 թվականի նոյեմբերի 18-ի 1902-Լ որոշմամբ հաստատված 68-րդ և 75-րդ կետերից, ինչպես նաև ՀՀ տարածքային կառավարման և ենթակառուցվածքների նախարարության 2026 թվականի առաջին կիսամյակի առաջնահերթ ուղղություններից։

